
— 228 —







„Eh-eh, apa salah saia poenja omongan?“ kata poelah piaraannja Boen-san sembari tertawa. „Kaloe nona soeda pendiaman. habis dapet laki jang pendiaman lagi, ko nona poenja roemah lantas boleh djadi seperti roemah kosong."

„Oeda diam, bi Djambroet, kaloe engga, tjoba kaloe saia engga tjoebit."

„Djangan begitoelah, garang engga karoeanan! Nona-nona samoenja memang begitoe: kaloe belon kawin berlaga pilon begini-begitoe, kaloe soeda apa poenja laki, samoea sobat andeh jang lama lantas diboewang ka samping. Saia dari sekarang maoe djandji sadja teroes-terang sama nona, dja-ngan nantinja engga maoe kenal lagi sama si Djambroet."

Dari moekanja ada kentara sekali, jang Bok-hiang ada djadi kamaloean lantaran digodah begitoe. Laloe ia tjoebit pada Djambroet, kamoedian lantas berbangkit pergi minoem aer. Koetika balik kom-bali mengamperi pendjaitannja, laloe ia berkata;

„Soedalah bi Djambroet, engga baek kan me-maen begitoe!"

„Orang ngomong barang jang sabetoelnja si dikatain memaen! Saia poenja mata soeda banjak liat nona-nona: masi prawannja baek, soeka tjam-poeran sama sobat-andeh; barang soeda kawin, poelang ka roemah sendiri pengrasahan roepanja seperti orang engga betah."

